
2010/Јануари NEWSLETTER 

 
 
Со транспарентни јавни набавки се штедат 
парите на даночните обврзници   
 
Од 2006 година, Проектот на УСАИД за деловно 
опкружување (БЕА) ја поддржува реформата на јавните 
набавки во Македонија, чија цел е намалување на 
корупцијата и зголемување на транспарентноста на 
јавните набавки.  БЕА му помогна на Министерството за 
финансии при подготвувањето, организирањето на јавни 
дебати и донесувањето на Законот за јавни набавки. 
Преку Програмата за човеков и институционален развој 
(ХИДП), УСАИД исто така обезбеди поддршка за Бирото 
за јавни набавки во врска со имплементацијата на 
Законот за јавни набавки и подобрување на работата на 
самото Биро. 

 
На почетокот на 2009 година, беше основан Центарот за обука за јавни набавки преку заедничките 
напори на БЕА и ХИДП и во соработка со Бирото за јавни набавки и Правниот факултет. 
„Транспарентноста на јавните набавки не само што ја намалува можноста за коруптивно 
однесување, туку исто така придонесува за поголема стабилност на процесот на јавни набавки, што 
од друга страна пак, ја подобрува бизнис климата“, истакна Мајкл Фриц, Директор на Мисијата на 
УСАИД.  „Со донесувањето на новиот Закон, ние мораме го поддржиме негово ефикасното 
имплементирање преку преземање на следниот чекор - образование за сите учесници во 
националниот систем за јавни набавки“. 
 
На 11 декември, Бирото за јавни набавки и Правниот факултет, заедно со ХИДП и БЕА организираа 
церемонија по повод доделувањето сертификати на првата група обучувачи за јавни набавки во 
Македонија.  Петмесечната програма на Центарот за обука за јавни набавки успешно ја завршија 
четириесет и три лица.  Координирани од Бирото за јавни набавки, групата обучувачи сега ќе им го 
пренесат своето знаење на другите, преку обезбедување обука за сите договорни органи и 
економски оператори кои се вклучени во процесите на јавни набавки.  
 
УСАИД, преку Проектот е-Влада (е-Gov) исто така ѐ помогна на Владата на Република Македонија да 
воспостави систем за електронски набавки, кој е целосно усогласен со директивите на Европската 
унија и ги поддржува сите форми на јавни набавки, вклучително и е-аукции.  Во 2009 год., Проектот е-
Влада обучи 840 лица – претставници од договорните органи и економските оператори за користење 
на системот за е-набавки.  Во моментов има преку 1900 регистрирани корисници на системот.  
Особено успешни се електронските аукции преку кои владата бара најниска цена за стоките и 
услугите што ги набавува.  Триесет и две е-аукции, од вкупно деведесетте спроведени е-аукции во 
текот на 2009 година, на владата ѐ заштедија вкупно 1,7 милиони долари.  
 
На 1 јануари 2010 година, е-Влада и Бирото за јавни набавки ќе промовираат нов систем во кој ќе 
бидат интегрирани системот за е-набавки опишан погоре и новото софтверско решение кое го 
подготви Бирото за јавни набавки, за објавување на белешки и известувања за договори. Овој 
интегриран софтвер ќе претставува сеопфатен и централен систем, кој ќе овозможи сè што е 
поврзано со јавните набавки во Македонија да биде достапно на едно место, со што дополнително 
ќе се подобри ефикасноста и транспарентноста на целокупниот систем за јавни набавки во 
Република Македонија. 

 
е-апликација за јавни набавки 

УСАИД промовира Зелена агенда во основните 

училишта 

 
Програмата „Зелени училишта“, која претставува 
заеднички напор на двата проекта на УСАИД – 
Рециклирање на пластика и Основно образование - ја 
подигаат свеста за чистата животна средина на 
учениците, нивните родители и наставници во основните 
училишта низ цела Македонија.    
  
Во текот на учебната 2008-2009 година, програмата 
успешно беше имплементирана во пет пилот училишта, 
каде беа основани Зелени клубови чија цел е да се 
промовира енергетската ефикасност, рециклирањето 
отпад, заштита на водата и подобри транспортни навики.  
Клубовите им овозможуваат на учениците активно да се 
вклучат во процесот на поставување цели, 
дизајнирањето и имплементирањето на активности за 
постигнување на целите, креирање на портфолија и 
организирање на јавни настани.  Членовите на клубовите 
исто така собираат податоци преку интервјуа, анкети и 

инфраструктурни процени.   
 
Наставниците од пилот училиштата подготвија Годишна програма „Зелено училиште“, која може 
да се имплементира како активност надвор од наставната програма, во текот на една училишна 
година.  Наставниците подготвија и сеопфатен Прирачник за работа со зелените клубови, за 
учениците и другите наставници кои сакаат да ја промовираат заштитата на животната средина 
во нивните училишта или одделенија.  Прирачникот располага со детални упатства за бројни 
активности што можат да ги спроведуваат Зелените клубови и информации како на пример: 
цел на секоја активност, потребен број на часови и очекувани резултати и за учениците и за 
училиштето.   
   
Заедно со овој прирачник, беше подготвена и Тетратка за активности на Зелените клубови која 
што ја користат учениците за дизајнирање и имплементирање на различни проекти во 
училиштата, вклучително и активности за образование на нивните соученици, заменување на 
обични светилки со светилки кои штедат енергија, заменување на славините на чешмите со 
оние кои автоматски се затвораат после употреба, востановување на паркинг за велосипеди во 
училишниот двор и поставување сензори кои автоматски го исклучуваат светлото.  Учениците ги 
презентираа нивните проекти пред заедниците на бројни јавни настани, какви што се: Ден на 
пешаците, Ден на урбаните заедници, Ден на дрвото и Ден за штедење енергија.  Тие исто така 
направија презентации и на прославата по повод  Денот на Планетата Земја, на Градскиот 
плоштад во Скопје.   
 
Преку овие активности, Зелените училишта ја мобилизираа заедницата и ја подигнаа свеста на 
граѓаните за прашања поврзани со животната средина.  Како резултат на успешните пилот 
проекти, Програмата за зелени училишта се прошири на дополнителни 15 основни училишта низ 
целата земја, во текот на училишната година 2009/2010. 

Прирачник за работа со 
зелените клубови за заштита на 

животната средина 

Децентрализацијата ја удвои наплатата на данок 
 
Со децентрализирањето на наплатата на данокот на имот после Охридскиот рамковен договор, 
локалните самоуправи од права рака дознаа колку неуспешно била извршувана оваа задача 
согласно претходниот централизиран систем.  Евиденцијата за данок на имот која ја обезбеди 
централната канцеларија на Управата за јавни приходи беше стара и нецелосна.  Неплаќањето 
данок и неточните процени придонесоа за доста ниското ниво на наплата на данок на имот.  Сепак, 
на почетокот на фискалната децентрализација, општините немаа доволно развиен капацитет за да 
го подобрат системот за наплата на данок на имот. 
 
На почетокот на 2006 година, програмите на УСАИД за децентрализација подготвија Софтвер за 
наплата на локални даноци (ЛТАС) кој им помогна на општините успешно да управуваат со оваа 
нова и многу важна функција. Системот ЛТАС им овозможува на даночните одделенија во општините 
да ја ажурираат даночната евиденција и да го автоматизираат подготвувањето на сметки. Овој 
систем исто така им овозможува на граѓаните на лесен и едноставен начин да бараат и да добиваат 
информации. До крајот на фискалната година 2009, Проектот на УСАИД за локална самоуправа 
(МЛГА) ја заврши инсталацијата на софтверот ЛТАС и спроведе обука за 85 локални самоуправи во 
Македонија.  
 
 „Сакам да му оддадам признание на УСАИД за големиот придонес што го вложи во процесот на 
децентрализација на Македонија“, рече Вицепремиерот и Министер за финансии Зоран Ставрески.  
„Успехот на децентрализацијата зависи од локалните самоуправи и од нивните напори да ги доведат 
до максимум сопствените капацитети и да ја намалат нивната зависност од централната влада.  
Постигнат е голем напредок и таквиот тренд мора да го следиме и во иднина“. 
 
Анализата на наплатата на данок на имот што ја направи Проектот на УСАИД за локална 
самоуправа, јасно ги покажува огромните позитивни ефекти на софтверот ЛТАС.  Наплатата на 
данокот на имот значително се зголеми во целата земја, во просек двапати повеќе во првите три 
години од фискалната децентрализација  Како што може да се види на мапата на левата страна, 
голем број општини, својата наплата на данок на имот ја зголемиле за повеќе од 200%. 
 
Зголемувањето на наплатата на данок на имот помага да се постигне правичен и фер однос кон 
сите даночни обврзници.  Со капацитет за точно пресметување и наплатување на сопствениот данок, 
општините можат поефикасно да ги искористат локалните даноци за финансирање на своите 
локални потреби.  
 
Охридскиот рамковен договор му стави крај на вооружениот етнички конфликт во Македонија со тоа 
што овозможи да се спроведе процесот на децентрализација на централната влада и да се создаде 
посилна, поодговорна и попристапна локална самоуправа.  Ефикасната локална самоуправа исто 
така претставува клучен елемент за интеграција во Европската заедница.  Со тоа што на општините 
им обезбеди алатки и обука за да можат да прераснат во ефикасен државен сервис, УСАИД ги 
поддржува напорите на Република Македонија за целосно имплементирање на рамковниот 
договор, како и за воспоставување на одговорност во согласност со стандардите на Европската 
заедница. 

Општински младински совети - инструменти за 
решавање на проблемите на младината 
 

Во Македонија, Штип е првата општина која основаше 
Младински совет, општинско тело, преку кое младите луѓе 
можат да предлагаат иницијативи и идеи за решавање на 
нивните проблеми.  Младинските совети им помагаат на 
младите луѓе да го зајакнат нивното влијание во локалната 
заедница и да учествуваат во донесувањето одлуки поврзани 
со проблемите на младината кои се под општинска 
надлежност, особено во полето на образованието, културата и 
спортот.  Проектот за Младински совети го спроведува 
Коалицијата на младински организации – СЕГА, која е една од 
организациите поддржани од Проектот на УСАИД за 
зајакнување на граѓанското општество.  

  

Граѓанското учество во донесувањето одлуки за работи кои се од заеднички интерес е една од 
најважните карактеристики на демократијата и е особено важна за младите луѓе, кои можат многу 
да придонесат со своите прогресивни идеи. Во Македонија, во минатото, скоро и да не постоеле 
можности за директно и институционално вклучување на младите луѓе во процесот на донесување 
одлуки.  Работите полека започнуваат да се менуваат на подобро.  Младите луѓе од Штип започнуваат 
да се борат за да се слушне нивниот глас и да ги преточат своите идеи во реални активности преку 
нивните претставници во Младинските совети.  

 

„Задоволен сум од фактот што го оформивме првиот Младински совет во Македонија. Не требаше 
да помине многу време за младите луѓе да сфатат дека тие имаат моќ и дека треба да делуваат, 
соодветно на нивната моќ“, рече Бојан Кереместевски, Претседател на Младинскиот совет и член на 
Советот на штипската општина. Преку нивните контакти со младите луѓе, кои сега активно предлагаат 
идеи во Младинскиот совет, Кереместевски и другите млади советници веќе притискаат за изградба 
на повеќе спортски игралишта – првиот идентификуван голем проблем од страна на младите луѓе во 
Штип. 
 

Иако младинскиот совет работи само кратко време, интересот меѓу младите луѓе е многу голем. 
Младинскиот совет го сочинуваат седум членови со различно потекло и образование, вклучително и 
претставници од Универзитетот „Гоце Делчев“, средните училишта, граѓанските организации, 
политичките партии и Ромската заедница. На овој начин, тие имаат можност да допрат до различни 
групи од младата популација во Штип и нивните идеи заеднички да ги преточат во реалност во 
заедницата. 

  

Младинскиот совет во Штип ја има и поддршката од Градоначалникот Др. Зоран Алексов. „Ова е 
одлична можност за воспоставување на подобра комуникација со младите луѓе“, истакна Алексов. 
„Верувам дека младите луѓе треба да го добијат местото што го заслужуваат во работата на 
општината, затоа што тие се главната движечка сила“. Градоначалникот рече дека младите луѓе ќе 
бидат вклучени во сите идни активности на општината, а општината објави дека од следната година, 
Младинскиот совет ќе функционира како комитет и советодавно тело, а членовите на Советот за тоа 
ќе добиваат хонорар.    
 

Напорите на Штип ги инспирираа Ресен и Радовиш и тие да формираат младински совети во своите 
општини.  Основањето на младински совети е една од главните активности на Проектот на УСАИД за 
зајакнување на граѓанското општество, чија цел е граѓаните активно да се вклучат во решавањето на 
приоритетите на локалните заедници. 
______________________________ 
За повеќе информации во врска со програмите на УСАИД за економски развој, образование, 
демократија и локална самоуправа, ве молиме посетете ја веб страницата 
http://macedonia.usaid.gov 

 
членови на штипскиот младински 
совет учевствуваат во донесување 
на одлуки од заеднички интерес 


